
uskal Herrian hizkuntza normalizazioaren alorrean ugariak 

dira egiten diren egitasmoak eta aipatzeko modukoa da, 

gainera, eremu horretan lan egiten dugunon elkarlana. 

Euskara normalizatzeko, eta bereziki erabilera sustatzeko, egitasmo 

berritzaileak gero eta ugariagoak dira; teknikari eta dinamizatzaileok 

egitasmo berritzaileok kopiatu eta berehala zabaldu egiten ditugu 

Euskal Herriko geografian zehar. Arrazoi ekonomikoek eta baliabide 

ezak bultzatuta gehienetan, inguruko herrietako egitasmo eta 

kanpainak batere aldatu gabe ekartzen ditugu gurera, han eraginkorrak 

izan direnez gure inguruan berdin funtzionatuko dutelakoan. Baina ez 

gara konturatu ere egiten, kanpainotako mezuak ez dituztela hartzaile 

berdinak, eta ez dutela zertan eraginkortasun maila bera izan behar 

inguru batean eta bestean.  

Komunikazio honen abiapuntuan hausnarketa, kezka eta ezinegon 

batzuk daude goian aipatutako ideia horren inguruan. Erabilera da 

euskararen normalizazioan gehien arduratzen gaituena; baina, gutxitan 

erreparatzen diegu erabileran parte hartzen duten faktoreei eta horietan 

eragiteko moduari; bereziki, zabaltzen ditugun mezuen egokitasunari. 

Are gehiago hartzaileok gure herrira atzerritik etorri berriak direnean.  

Azken urteetan begi bistakoa izan da atzerritik etorri diren bizilagunen 

kopuruak gora egin duela, eta beraz gure gizartean eragile berriak sortu 

dira, hizkuntza normalizazioaren prozesuan inplikatu beharrekoak. 

Markina-Xemein, hizkuntza gaitasunari dagokionez, Euskal Herriko 

udalerri euskaldunenetakoa da. Gainera, azkeneko urteetan herrira 

etorritako etorkin kopuruak, gizartea aldatzeaz gain egoera 

soziolinguistiko berri baten aurrean ere jarri gaitu. Herritar berriak 

ditugu udalerrian, bertako hizkuntza nagusia, euskara alegia, arrotz 

zaien herritar berriak gainera. Egoera berri honi aurrea hartzea da une 

honetan udalerri honetako Euskara Zerbitzuaren lehentasuna; hainbat 

ekintza egin ditugu eta egiten ari gara etorri berriak euskarara eta 

euskal mundura erakartzeko, baina lan handia dugu oraindik egiteko; 

gainera, egindakoak alferrikakoak izan direlako sentsazioa dugu askok, 

izan ere euskarara hurbiltzen den etorkin kopurua oso txikia da 

oraindik. 

Ezin ditugu etorkinekin bertako erdaldun elebakarren artean euskara 

sustatzeko erabiltzen ditugun irizpide eta mezu berberak erabili; ezin 

dugu, bertako herritar erdaldun askorekin lortu ez duguna, eurentzako 

nahitaezko bihurtu. Lehendabiziko helburua euskararekiko jarrera ona 

izatea izan behar du, heldu berriak dira eta ez dute euskararekiko 

inolako jarrerarik, beraz ezin dugu euren artean jarrera txarrak zabaldu 

daitezen utzi. Eta, jakina, ekidin behar dugun lehendabiziko arazoa 

aurreiritziak dira. Izan ere, bada etorkinen etorrera hizkuntza 

normalizazioaren prozesuan eragozpena edo atzera pausua dela 

pentsatzen duenik.  

Bi hizkuntza komunitateren arteko harreman desorekatuak hizkuntza 

gatazka dakar maiz. Bereziki hizkuntza baten ibilbide historikoak atzera 

prozesu etengabea erakusten duenean eta ondorioz hizkuntza bien 

funtzioak ez dituenean gizarteak adostu. Hori da hain zuzen ere 

euskararen egoera, aurretik eta bereziki historia hurbileko 

ondorioengatik, hizkuntza gatazka bizi dugu, hiztunek agerian utzi nahi 

ez badute ere. Hizkuntza gatazkak euskararen normalizazio prozesua 

oztopatu egiten du, eta hori da hain zuzen ere lehendabizi saihestu 

behar den eragozpena, hori saihestu barik alferrik arituko gara 

motibazioa eta erabilera sustatzen. 

Hizkuntza gatazka ageriagoa izan ohi da eremu ez euskaldunetan; eta 

pentsa daiteke eremu euskaldunetan, familia giroan euskararen 

presentzia erdararena baino handiagoa den horietan, euskararen aldeko 

jarrerak ohikoagoak direla. Erabileran eta ezagutzan eragiteaz gain, 

jarrerek hizkuntza gatazkak leuntzen lagunduko digu.  

Erabileran eragiteko motibazioan eragin behar zela erakutsi zigun 

Txepetxek (1991) elkar lotutako hiru ontzien irudiaren bitartez. Ibilbide 

naturala, haurrek jarraitzen duten ibilbidea hain zuzen ere, jarraitzen 

ez dutenek helduaroan ikasten dute euskara eta ibilbide kulturala 

jarraitzen dute; motibaziotik hasten dira, ezagutzaren ontzitik pasatu 

eta azkeneko ontzira heltzen dira, erabilerara alegia. Motibazioaren 

ontziak nahikotasun maila lortzen duenean bakarrik bete daitezke 

ezagutza eta erabilerarenak. Motibazioan hainbat eragilek hartzen du 

parte, eta horien azterketa sakona egitea oso garrantzitsua da, esku-

hartze eraginkorrak nahi baditugu bederen. Hizkuntzarekiko jarrera 

dugu, hain zuzen ere, motibazioan eragiten duen faktoreetako bat; 

baina motibazioan ez ezik, ezagutza eta erabileraren arteko jauzian ere 

jarrerak eragin zuzena duela uste dute askok –beste batzuek jarrera eta 

portaeraren artean harreman zuzenik ez dagoela ziurtatzen dute, halere 

-.  Hain zuzen ere, etorri berriak euskarara hurbildu nahi baditugu, 

helburu errealak eta lortzeko errazak erabili  behar ditugu. Hortaz, huts 

egitea litzateke etorkinak euskalduntzeko helburu nagusia baliatzen 

badugu; euren egoera eta bestelako faktoreak gogoan hartuta, 

lehendabiziko ezinbesteko urratsa euskararen aldeko jarrera zabaltzea 

da.  

Jokin Arakistainek (2005) jarrera positiboak ez duela biziraupena 

bermatzen uste du, hizkuntzaren jabetze prozesuan eragile 

garrantzitsua izan daitekeen arren. Beraz, zertarako landu hizkuntza 

jarrerak? Oinarrian, eremu euskaldunetan heldu berrien artean 

hizkuntza jarrera positiboak lantzeak, bizikidetza eta etorkizunean izan 

daitezkeen gatazkak eta jarrera txarrak saihesten lagun diezaguke. Eta 

jakina, integrazioaren bidean, John Berryk planteatutako eskeman 

ezinbestekoa da.  

Baina, hau guztia aztertuta bi galdera datozkigu: batetik, zein da 

bertako erdaldun elebakar baten eta etorri berri baten arteko aldea? Eta 

bestetik, ez al dute integrazioa lortuko gaztelania (edo frantsesa) 

bakarrik jakinda? Galdera bi hauek hausnarketa sakona behar dute, 

zalantzarik gabe; baina hausnarketa horrek erantzun argietara eraman 

gaitzake.  

Bada, hala ere, etorri berriak talde eragile moduan hartzean egiten 

dugun beste hanka sartze bat, hain zuzen ere etorri berriak talde 

homogeneotzat hartzea. Etorkinen euskararekiko jarrerak neurtu eta 

aztertzerakoan jatorriak eraginik duen aztertu nahi izan dugu Markina-

Xemeinen. Azkeneko helburua erdaldunak euskara ikasteko 

motibazioan nola eragin dezakegun hausnartzea da, eta etorri 

berriekiko bizikidetza normaltzeko neurriak hartzea, hizkuntzari 

dagokionez behintzat; izan ere, integrazio prozesuak bere baitan 

hainbat alor hartzen ditu eta gu hemen euskararena lantzen ari bagara 

ere, tartean hainbat faktorek eta alderdik hartzen dute parte. Horrela 

bada, honako hipotesi hauek erabili ditugu esku artean:  

• Euskararen aldeko jarrera hobea izango dute jatorrizko gizartean 

elebidunak direnen artean, gizarte elebakarretakoak direnen 

artean baino.  

• Ama hizkuntza gaztelera duten etorkinek hizkuntza jarrera 

txarragoa izango dute.  

• Jarrera hobetuko da denbora gehiago daramaten etorkinen 

artean.  

• Bertako erdaldun elebakar eta etorkinen euskararekiko jarreren 

artean aldeak egongo dira, etorkinen artean jarrera hobeak 

egongo dira.  

Azkenik, bertako euskaldunen egitekoa eta hanka sartzeak aztertu 

beharko ditugu, eta honako galdera honen inguruan hausnarketa txiki 

bat egin: aukerarik ematen al diegu etorkinei euskara ezagutu dezaten? 

Eta, ez nabil, euskaltegietan euskara ikasteko duten aukeraz, ez bada, 

kalean euskara entzuteko eta erabiltzeko ematen diegunaz.  


